Հունիսի ֆլեշմոբի խնդիրեների լուծումներ

Առաջին մակարդակ

1. Մանուելը լողավազան մտավ ժամը 12:35 և դուրս եկավ 24 րոպե անց: Մանուելը լողավազանից Ժամը քանիսի՞ն դուրս եկավ:

Խնդրի օգտագործումը դասարանում՝
Վերհիշենք ժամը, ժամանակի չափման միավորները, դիտենք ժամացույցը, հետևենք սլաքների աշխատանքին։ Ո՞ր սլաքն է ցույց տալիս ժամը, ո՞րը րոպեն։ 

1ժամը= 60րոպե
1րոպեն=60 վայրկյան
1օրը=24 ժամ 

Բանավոր հաշիվ հնգական, քանի՞ 5 րոպե հաշվեցինք 1 ժամվա համար։
Այս ամենը վերհիշելուց հետո, խնդրի պայմանը եւս մեկ անգամ ընթերցում ենք. քանի որ 24 րոպե անց է դուրս եկել ջրից, հետեւաբար մտնելու ժամի րոպեներին գումարում ենք ջրում եղած րոպեները։ Կստացվի՝
35ր +24ր= 59ր
իսկ 59րոպեն 1 ժամ չէ, նշանակում է ժամը չի փոխվել, փոքր սլաքը իր տեղում է մնացել՝ 12-ի վրա, շարժվել է միայն մեծ սլաքը։ 

Պատասխան ՝ ժամը 12:59

Հետաքրքիր տեխնոլոգիական աշխատանք կազմակերպել եւ Կինդեր ձվիկից դուրս եկած խաղալիքներով պատրաստել ժամացույց
Թամար Մարիմյան

Խնդիրը պատկերավոր դարձնելու համար կօգտագործենք սլաքավոր ժամացույց։ Քանի որ Մանուելը լողավազան մտել էր 12։35, մենք մեր ձեռքի տակ եղած ժամացույցով ցույց կտանք նշված ժամը։ Կվերհիշենք նաև ժամացույցից օգտվելու կարգը։ Հետո կփորձենք հաշվել, թե 24 րոպե հետո ժամը քանիսը կլինի։ Սլաքների օգնությամբ կհաշվենք դա և կտեսնենք, որ կլինի 12։ 59։ 
Մարիամ Խաչատրյան
Այդ խնդիրը կլուծենք մեր դասարանի պատի ժամացույցի օգնությամբ։ Կարելի է նաև paint-ով նկարել ժամացույց և էդպես լուծել։ Կարող ենք նաև ուղղակի հաշվել 35+24=59, կստացվի 12:59։
Մարիամ Մանասյան

Դասարանում սովորողների հետ ժամացույցի օգնությամբ կվերհիշենք ժամ և րոպե հասկացությունները, սլաքների տարբերությունները և գործածության ձևը: Ժամացույցի մեծ և փոքր սլաքները  կդնենք ժամը  12.35- ին համապատասխան:
Սովորողները, ոչ միայն 35 րոպեին գումարելով 24 րոպե,  կստանան 59 րոպե` այսինքն 12.59 րոպեն, այլ նաև րոպեի սլաքը տեղաշարժելով 24 րոպե առաջ` կտեսնեն , որ Մանուելը լողավազանից դուրս կգա 12.59 րոպեին:

Սրբուհի Ներսիսյան
Պատասխան՝ 12:59։ 

2. Ճամբարականները գնեցին մեկական կիլոգրամ  բալ, դեղձ և ծիրան։  Դեղձի համար վճարեցին 400 դրամով քիչ, քան բալի համար, իսկ ծիրանի համար՝ 400-ով քիչ,  քան դեղձի համար: Ամենաշատը ո՞ր մրգի  համար վճարեցին:

Նախ տեսանք, որ դեղձը ավելի էժան է, քան բալը :

Իսկ ծիրանը էժան է դեղձից :

Քանի որ հավասար քաշ ունեին 3 մրգերը, իսկ պայմանից իմացանք, որ ամենաթանկ միրգը բալն է, ուստի ամենաշատը վճարել են բալի համար :

Անահիտ Ավագյան

Անի Գրիգորյան
Երրորդների հետ նման խնդիրներ շատ ենք լուծել, իրենք շատ հեշտությամբ կլուծեն։

Առաջինների հետ կարելի է հետևյալ կերպ`

Վերցնել կամ նկարել 3 մրգերը` բալ, դեղձ, ծիրան և դասավորել ըստ արժեքների.

Դեղձի համար վճարեցին 400 դրամով քիչ, քան բալի համար (բալը դեղձից թանկ է), իսկ ծիրանի համար՝ 400-ով քիչ,  քան դեղձի համար (դեղձը ծիրանից թանկ է): 
Ըստ գների  կստացվի հետևյալ ցանկը`

բալ, դեղձ ,ծիրան. ամենաշատը վճարեցին բալի համար։

Ազնիվ Մանուկյան

Մենք պետք է գտնենք, թե որ մրգի համար են շատ վճարել։ Առաջին պայմանով դեղձի համար քիչ են վճարել, հետեւաբար բալը թանկ է։ Երկրորդ պայմանով ծիրանն են քիչ վճարել դեղձից։ Արդեն գիտենք, որ դեղձի համար 400 դրամով քիչ են վճարել։

Ստացվում է բալի համար են շատ վճարել։

Գոհար Սմբատյան

-Եթե դեղձի համար շատ են վճարել, քան բալի համար, ո՞ր միրգն  է թանկ:

-Բալը  (բալը դնում ենք վերև)


-Եթե ծիրանի համար քիչ են վճարել, քան դեղձի համար, ո՞ր միրգն է թանկ:
-Դեղձը (դնում ենք վերև):
-Ներքևում ո՞ր միրգը մնաց:
-Ծիրանը:
-Իսկ վերևո՞ւմ:
-Բալը:

-Ո՞ր մրգի համար ամենաշատը վճարեցին:
-Բալի:
-Ո՞ր մրգի համար ամենաքիչը վճարեցին::
-Ծիրանի:

Լուսինե Պետրոսյան Գ․
Պատասխան՝ բալի։ 

3. Տարվա մեջ քանի՞ ամիս կա, որ ունի 28 օր:

Քանի որ տարին ունի 12 ամիս, իսկ յուրաքանչյուր ամիս ունենում է 30 կամ 31 օր, բացառությամբ փետրվար ամսի( բայց այս ամիսն էլ է ունենում 28 օր) ,  ուստի. պատասխան` 12

Մելինե Սիմոնյան

Սովորողների հետ խնդիրը կարդալուց հետո միասին կվերհիշեինք` ամիսը քանի օր ունի, կվերհիշենք նաև ժամանակի չափման միավորները։ Ամիսները ունեն 30, 31 օր, միայն փետրվար ամիսն է, որ ունի 28 կամ 29 օր, գիտենք որ չորս տարին մեկ լինում է նահանջ տարի.փետրավար ամիսը ունենում է 29օր։  Սովորողները կարող են  այս խնդիրը լուծել `իրենց բլոգի էլեկտրոնային օրացույցներից օգտվելով, համակարգչի օրացույցից, էլհասցեից, նայելով ամիսները, հաշվելով օրերը։ Մեկ ամիս է, որ ունի 28 օր, փետրվար ամիսն է, որը 4 տարին մեկ անգամ ունենում է 29 օր։ Քանի որ 4 տարին մեկ անգամ է նահանջ տարին, տարեթիվը կբաժանենք 4-ի , եթե բաժանվեց այդ տարի փետրվար ամիսը կունենա 29 օր։ Այսպես` նաև կպարզենք, թե քանի տարի փետրվար ամիսը կունենա  28 օր և երբ տարին կհամարվի նահանջ տարի։ պահանջում է գտնել, ոչ թե այն ամիսը, որը ունի միայն 28 օր, այլ հարցնում է , թե տարվա մեջ քանի ամիս կա, որ ունի 28 օր։ Բոլոր 12 ամիսներն էլ ունեն 28 օր և ավելի։

Մարգարիտ Հովնանյան

Նմանատիպ խնդիր լուծել ենք դասարանում։ Խնդիրը կարդացել ենք, հետո կրկնել ենք ամիսների անունները, նշել ենք, թե որ ամիսը քանի օր ունի։  

Սովորողների մի խումբը կարծում էր, որ փետրվարն է պատասխանը, իսկ մյուս խումբը ՝ տարվա բոլոր ամիսները։ 

Երկու խմբերն էլ միասին սկսեցին քննարկել, հետո որոշեցինք, որ մեկ անգամ էլ ուշադիր կարդանք խնդիրը։ Նորից կարդացինք և ուշադրություն դարձրինք, որ խնդրում պահանջվում էր գտնել, թե քանի 28 օր ունեցող ամիսներ կան, այսինքն՝ քանի՞ ամիս կա, որ ունի 28 օր։ Էստեղ էլ հասկացանք, որ  փետրվարից բացի մյուս ամիսներն էլ ունեն 28 օր, որովհետև ոչ մի ամիս 27 օրով չի ավարտվում։

Այսպես բանավոր քննարկումով հասկացանք խնդիրը և գտանք պատասխանը։

(Խնդիրը լուծել ենք նաեւ մեր բանավոր մաթեմատիկայի ընտրությամբ գործունեության  խմբում։ Սովորողները շատ արագ գտան պատասխանը)։

Քրիստինե Հովսեփյան

Պատասխան՝ 12։ 

4. Տուփում կա 5 կարմիր, 10 կապույտ, 15 կանաչ փուչիկներ: Ամենաշատը քանի՞ ճամբարականի կարող ես բաժանել այդ փուչիկները, որ յուրաքանչյուրը երեք գույնի փուչիկներից էլ ունենա։
Որպեսզի յուրաքանչյուր երեխա ունենա երեք գույնի փուչիկ, պետք է վերցնի ամեն գույնից մեկ հատ: Քանի որ կարմիր գույնի փուչիկ կա ընդամենը 5 հատ, ամենաշատը 5 ճամբարական կարող է ունենալ 3 տարբեր գույնի փուչիկ:

Այս խնդիրը կարող ենք կատարել երեք գույնի մատիտներով, երեք տեսակի մրգերով և այլն։ 

Սեդա Խաչատրյան

Խնդիրը նախ կասեմ կարդան, հետո կփորձեն պատմել թե ի՞նչ են հասկացել։ Քննարկումից հետո կփորձեմ սովորողների ուշադրությունը սևեռել  5 կարմիր, 10 կապույտ և 15 կանաչ փուչիկներին։ Կքննարկենք յուրաքանչյուրից եթե մեկական բաժանենք, ապա քանի ճամբարական կունենա կարմիր փուչիկ, կանաչ փուչիկ կամ կապուտ փուչիկ։ Կհամեմատենք շատ և քիչ փուչիկները։ Հետո ըստ մեր քննարկումների էլ կիմանանք, թե քանի ճամբարական կստանա երեք փուչիկներից։ Ամրապնդելու համար paint ծրագրով կսկսենք նկարել 5 կարմիր, 10 կապույտ և 15 կանաչ փուչիկներ։ Նկարելուց հետո կսկսենք խմբավորել։ Այդպես կհասկանանք, որ ամենաշատը հինգ ճամբարական կարող է ունենալ երեք գույնի փուչիկներ։
Արմինե Գյոնջյան

Քանի որ ունենք 3 տարբեր գույնի փուչիկներ և հարկավոր է, որ յուրաքանչյուր ճամբարական ունենա յուրաքանչյուր երեք գույնից և քանի որ ամենաքիչը կարմիր գույնի փուչիկներն են ( 5 հատ), հետևաբար միայն 5 ճամբարական կարող է ունենալ բոլոր 3 գույնի փուչիկներից։

Գայանե Թորոսյան
Պատասխան՝ 5։ 
5. Արևմտյան դպրոց-պարտեզի խոհանոցում կա 12 սեղան և 96 աթոռ: Յուրաքանչյուր սեղանի շուրջ դրված են հավասար քանակով աթոռներ: Քանի՞ աթոռ կա յուրաքանչյուր սեղանի շուրջ:

Լուծման ամենալավ օրինակը կարող է լինել հենց  խոհանոցում փորձելը։ 96 աթոռները հավասարապես 12 մասի բաժանելով՝ կտեսնենք, որ յուրաքանչյուր սեղանին «բաժին հասավ» 8 աթոռ։ 8-ական աթոռ կդասավորենք ամեն սեղանի շուրջ։
Լիլիթ Սահակյան
Կարծում եմ, շատ հեշտ կլինի խմբի սեղան֊աթոռներով էլ գտնել խնդրի պատասխանը։
Խմբում ունենք 4 սեղան և 28 աթոռ։
Սկզբում յուրաքանչյուր սեղանի մոտ կդնենք մեկ աթոռ, հետո երկրորդը, երրորդը... Վերջում կհաշվենք յուրաքանչյուր սեղանի մոտ դրված աթոռները։ 

Էլյա Գրիգորյան

Իհարկե շատ պարզ կլինի, եթե 96-ը բաժանենք 12-ի և ստանաք 8, յուրաքանչյուր սեղանի մոտ կա 8 աթոռ: 

Բայց առաջարկում եմ նկարել կամ էլ պլաստիլինով ծեփել 12 սեղան և փորձել դասավորել հավասար քանակով աթոռներ սեղանների շուրջ: Սկզբում կարելի է վերցնել 6-ական աթոռ յուրաքանչյուր սեղանի համար և դասավորել 12 սեղանների շուրջ, կօգտագործենք այս դեպքում 72 աթոռ և 24 աթոռ ազատ կմնա: Հետո կփորձենք 7-ական աթոռ դասավորել յուրաքանչյուր սեղանի շուրջ և կստանանք 84 աթոռ, ազատ կմնա 12  աթոռ, այսեղից արդեն պարզ կդառնա, որ պետք է յուրաքանչյուր սեղանի մոտ դնել 8 հատ աթոռ և կօգտագործենք բոլոր 12 սեղանները և 96 աթոռները:

Անուշ Աթայան
Այս խնդիրը դժվար կլինի իմ սովորողների համար, բայց մենք կփորձենք նկարելով լուծել։ Լավ առիթ է բանավոր հաշիվ անել։ Կնկարենք 12 սեղան և կփորձենք 96 աթոռը հավասար դասավորել, կարող ենք մեծ թվերով էլ խաղալ։ 

10-ական կդասավորենք ու կդառնա 120 կտեսնենք, որ շատ է ստացվում։

9-ական կդառնա 108 ու կտեսնենք, որ սա էլ է շատ ստացվում։

8-ական կդասավորենք ու խնդիրը կլուծվի։

Լուսինե Պետրոսյան Ռ․
Պատասխան՝ 8։ 

6. Արևմտյան դպրոց-պարտեզի սովորողները տարբեր երթուղիներով գնացին Արատես: Առաջին երթուղով տեղ հասան 3 ժամ 20 րոպեում, իսկ երկրորդ երթուղով՝  210 րոպեում։ Ո՞ր դեպքում ավելի քիչ ժամանակ ծախսեցին: 

Կրկին կխոսեինք ժամ հասկացողությունից, ինքս ժամը սովորելեցնելու այլընտրանքային տարբերակներ եմ կիրառել դասարանում՝ տարբերակ 1, տարբերակ 2 ։  Կխոսենք այն մասին, որ 1ժ-ը 60ր է՝ ժամացույցի փորքր սլաքը 1 պտույտ անում է 60ր-ի ընթացքում։ 3 ժամը կլինի 3 հատ 60-ը, 60-ից հետո էլի 2 անգամ 60-ով հաշվելով կբարձրանանք, կստատանք 180, որին մնացած 20ր էլ կավելացնենք, կստանանք 200ր, որից հետո կօգտագործենք մեր համեմատելու կարողությունները  կստանանք, որ առաջին երթուղին ավելի կարճ ժամանակահատվածում կհասնի Արատես։ 

Անի Հակոբյան

Խնդիրը կարդալուց հետո կխոսենք ժամի, րոպեի մասին, կհասկանանք, որ 1 ժամը հավասար է 60 րոպեի, հետո 3 ժամ 20 րոպեն կվերածենք րոպեների․ սկզբում կառանձնացնենք 3 ժամը՝ այսպես՝  1 ժամ, 1 ժամ, 1ժամ, յուրաքանչյուր 1 ժամի վերևի հատվածում կգրենք 60 րոպե, կգումարենք իրար, կստանանք 180, կավելացնենք նաև 20 րոպեն, կստանանք՝ 200 րոպե։ 

Կարող ենք նաև  210  րոպեն վերածել ժամի, րոպեների և համեմատել։ Օրինակ՝ նայելով, թե 210 րոպեի մեջ քանի՞ 60 րոպե կա։ Հաշվելով պարզ կդառնա, որ երկրորդ երթուղին ծախսել է 3 ժամ, 30 րոպե, այսինքն ավելի քիչ ժամանակ են ծախսել առաջին երթուղով գնացողները։

Լուսինե Գասպարյան

Խնդիրը վերաբերում է ժամ և ժամանակին, այդ պատճառով էլ կանդրադառնանք այդ գաղափարին։ Քանի որ պետք է համեմատենք ժամն ու րոպեն, կփորձենք դրանք մեկ տեսքով ներկայացնելու։ Օրինակ 3 ժամ 20 րոպեն կվերածենք րոպեի և այնուհետև կհամեմատենք երկու տարբեր ժամանակները։

Այսպես՝ 3 ժամ 20 րոպեն  =  3 x 60 + 20(րոպե)

Ստացվում է, որ պետք է համեմատենք 200 րոպեն և 210 րոպեն։

Խնդրում պահանջվում է գտնել, թե ո՞ր դեպքում ավելի քիչ ժամանակ ծախսեցին, այդ պատճառով էլ կընտրենք երկու միավորնեից ամենափոքրը՝ 200 րոպեն։

Այսպիսով՝ պարզեցինք, որ առաջին երթուղու սովորողներն ավելի քիչ ժամանակ ծախսեցին։

Կարինե Խառատյան

Սկզբում սովորողներին կբացատրեմ, որ 60 րոպեն մեկ ժամ է: Եթե առաջին երթուղով հասան 3ժ. 20 րոպեում, ապա կհաշվենք, որ 3ժամը 180 րոպե է(60+60+60), և 20րոպեն, իսկ երկրորդ երթուղով 210 րոպեում: Նախ հասկանանք, որ 210 րոպեն 3 ժամ է ու մնում է 30 րոպե, այսինքն` 10 րոպե շուտ հասան առաջին երթուղով:

Տաթև Սահակյան

Պատասխան՝ առաջին։ 

7. Բերքահավաքի ժամանակ երկու ճամբարական 3 րոպեում հավաքեցին 4 աման ծիրան: Քանի՞ րոպեում 4 ճամբարական կհավաքեն  8 աման ծիրան, եթե բոլորը աշխատեն նույն արագությամբ:
Քանի որ 2 հոգին 3 րոպեում հավաքել են 4 աման, այսինքն 1 հոգին 3 րոպեում հավաքում է 2 աման։ Սրանից կարելի է եզրակացնել, որ  3 րոպեում 

1 հոգին հավաքում է 2 աման, 2 հոգին ՝ 4 աման, 3 հոգին՝ 6 աման, 4 հոգին ՝ 8 աման ։ 

Պատասխան՝  4 հոգին 3 րոպեում միանշանակ հավաքում են 8 աման ։

Մարինե Մանուկյան

Տվյալները համադրելով տեսնում ենք, որ ճամբարականների և հավաքած ծիրանի ամանների քանակները կրկնակի շատանում են։ Հետեւաբար, եթե 4 ճամբարական միաժամանակ աշխատեն, ապա 8 աման ծիրանը 3 րոպեում կհավաքեն։

Մանուշակ Աբրահամյան
Այս խնդիրը հետաքրքիր լուծում կստանար հենց դպրոցում իրականացվող ծիրանահավաքի ընթացքում: 
2 սովորող 4 աման ծիրան հավաքել են 3 րոպեում: 
Այդ երկու սովորողներին միանում են ևս երկուսը, ինչին զուգահեռ կրկնակի ավելանում է նաև հավաքված ծիրանի քանակը՝ 8 աման: Դա նշանակում է, որ նրանք՝ 4 սովորողները, հավասարապես աշխատել են: 
 Ըստ այդմ՝  8 աման ծիրան հավաքելու համար  ժամանակը չի փոխվում, մնում է երեք րոպե: 
Դասարանում սա կարող էինք լուծել դասարանում, սովորողների ձեռքին, մեդիագործիքներում առկա ժամացույցների   օգնությամբ՝ վայրկենաչափի, թվային ժամացույցի և այլն, նաև՝ բանավոր համրանքի:
 Կդիտարկեինք րոպե-վայրկյան համակարգը:
Կիրականացնեինք գործունեությունը 2 սովորողի հետ և հնարավոր է, որ ավելի շատ հավաքեին, ու խնդրի պայմանն էլ փոխվեր:

Կգրանցեինք  երկու սովորողի գործունեության արդյունքը :  

Այնուհետև նրանց կմիանային ևս երկուսը: Կկատարեին նույն աշխատանքը,  և կգրանցվեր նաև նրանց կատարած աշխատանքի արդյունքը: Ըստ այդմ՝ կհամեմատեինք քաղված բերքի քանակը և դրան հատկացված ժամանակը: Այնուհետև կհամեմատեինք 2 և 4 սովորողների աշխատանքի իրականացման ժամանակահատվածը: 
Կկարևորեինք նաև աշխատանքի արդյունավետությունը՝ նույն ժամանակահատվածում ավելի շատ մասնակիցներով ավելի լավ արդյունք կարող ենք ստանալ: 

Արմինե Մովսիսյան

Պատասխան՝ 3։ 

8. Աննան ապրում է բարձրահարկ շենքում։ Նրա բնակարանից  վերև կա 9 հարկ, իսկ ներքև՝ 8 հարկ։ Քանի՞ հարկ ունի այդ շենքը:

Նախ Paint-ով կնկարենք բարձրահարկ շենքը։ Քանի որ խնդրում նշվում է, որ նրա բնակարանից ներքև կա 8 հարկ, ուրեմն շենքը կնկարենք  9 հարկանի /8 հարկ Աննայի բնակարանից ներքև և 9-րդ հարկը, որտեղ բնակվում է Աննան/։ Ըստ խնդրի, Աննայի բնակարանից վերև կա 9 հարկ, ուրեմն արդեն նկարած 9 հարկին կշարունակենք նկարել ևս 9 հարկ։

Կարինե Մամիկոնյան

Խնդիրը կլուծենք նկարելով, կամ լեգոներով։ Կնկարենք Աննայի հարկը և վերեւից կավելացնենք 9 հարկ, իսկ ներքեւից 8 հարկ։ Հետո կհաշվենք ու կտեսնենք, որ կա 18 հարկ։

Աշխեն Թադևոսյան

Կգնանք գրադարան( կարող ենք նաև դասարանում գուաշի տուփերով,paint ծրագրով), կվերցնենք գրքեր, կառանձնացնենք Աննայի գիրքը, որոշակիորեն կփոխենք խնդրի պայմանը։ Աննայի գրքի վրայից կշարենք 9 գիրք, Աննայի գրքի տակից կշարենք 8 գիրք և կսկսենք հաշվել ընդհանուր գրքերի քանակը։

1+8+9= 18

Կա 18 գիրք, հետևաբար` 18 հարկ։

Նաիրուհի Համբարձումյան

Եթե 9 հարկ կա իրենից վերև և 8 հարկ՝ ներքև, միասին կլինի 9+8=17 հարկ + իր հարկը 17+1=18 հարկանի

Սաթեն Քարաջյան

Պատասխան՝ 18։ 

9. Հասմիկը երեք պաղպաղակի համար վճարեց 330 դրամ։ Միքայելը երկու կարկանդակի համար վճարեց 240 դրամ: Որքա՞ն վճարեց Դավիթը այդպիսի մեկ պաղպաղակի և մեկ կարկանդակի համար։

Պետք է գտնենք մեկ պաղպաղակի և մեկ կարկանդակի  արժեքը։

330:3=110/մեկ պաղպաղակի արժեքը/

240:2=120/մեկ կարկանդակի արժեքը/

110+120=230/մեկ պաղպաղակ և մեկ կարկանդակ/

Տաթև Թամազյան

Խնդիրը կարող ենք լուծել օգտվելով paint նկարչական ծրագրից։ Ըստ խնդիրի պայմանի Հասմիկը երեք պաղպաղակի համար վճարեց 330 դրամ։ Գտնենք, թե մեկ պաղպաղակ համար ինչքան կվճարի` 330։3=110։ 

Միքայելը երկու կարկանդակի համար վճարեց 240 դրամ։ Գտնենք, թե որքան կվճարի մեկ կարկանդակի համար` 240։2=120։

Քանի որ մեկ պաղպաղակի արժեքը` 110 դրամ է, իսկ մեկ կարկանդակի արժեքը` 120 դրամ  ապա Դավիթը կվճարի 230դրամ ` 120+110=230
Մարի Միքայելյան

Պատասխան՝ 230 դրամ։ 

10. Ռաֆայելի ծննդյան տոնի տորթը բաժանեցին 4 մասի, հետո յուրաքանչյուր մաս բաժանեցին երկու կտորի։ Երեխաներից յուրաքանչյուրը կերավ մեկ կտոր տորթ։ Քանի՞ երեխա էր մասնակցում տոնին:

Խնդիրը դասարանում կքննարկենք հետևյալ տարբերակով: Կվերհիշենք ամբողջի, կեսի, ամբողջի ՝  մասերի բաժանվելու հասկացությունները: Paint ծրագրով կնկարենք  շրջան, որը պայմանականորեն կլինի մեր տորթը: Ըստ խնդրի առաջին պայմանի՝ կբաժանենք տորթը 4 մասի, ամեն մասը կգունավորենք մի գույնով, որ ավելի լավ տեսանելի լինի: Ըստ խնդրի հաջորդ պահանջի՝ ստացված յուրաքանչյուր մասը (յուրաքնչյուր գույնը) կբաժանենք երկու մասի: Արդյունքում կստանանք 8 կտոր, և եթե երեխաներից յուրաքանչյուրը կերավ մեկ կտոր տորթ, ուրեմն կար 8 երեխա:

Անահիտ Մելքոնյան

Տորթի փոխարեն կվերցնենք մի թուղթ,որը կկտրենք շրջանաձև: Շրջանաձև կտրած թուղթը կբաժանենք 4 հավասար մասի, հետո յուրաքանչյուր մաս կբաժանենք 2 մասի:  Կհաշվենք կտրված կտորների քանակն ու կտեսնենք,որ  ծննդյան տոնին մասնակցում էր 8 երեխա:

Սիդոնյա Վիրաբյան

Մենք դասարանում տորթ կպատրաստեինք և մասերի բաժանելով կփորձեինք լուծել խնդիրը։ Կարծում եմ՝ այդպես սովորողների համար ավելի հետաքրքիր կլիներ և մեծ ոգևորությամբ կփորձեին գտնել խնդրի լուծումը։ Նշեմ, որ ծննդյան տոնին մասնակցում էին 8 երեխա։

Մանե Հարությունյան

Պատասխան՝ 8։
